کورسو نه دیر؟
حبیب ساهیر
دئمک «کورسو» ندیر؟ کلمه‌سی آرتیق بو گون گولونج بیر سؤزدو.زیرا بیر چوخ ایرانلیلار هنوز، قیش زامانی کورسویو، بخاری یا ترجیح ائدیب، کورسو قورارلار. دئمک هله‌ده کورسو موددان دوشمه‌ییب. لاکین، بیر نئچه عصر سونرا  «کورسو» لغتینی، دایره‌المعارف لرده آختاران عالیم‌لرین سایی آرتاجاق! کورسو تاختادان قایریلمیش دؤرد گوشه‌لی، میزه بنزر بیر آلت‌دیر.

بیر پارا قدیم ائولرده، اوتاغین لاپ اورتاسیندا کورسو یئرلشه‌جگی اندازه سینده، دؤرد گوشه‌لی بیر چوخور دوزلدیب، اونون اورتاسیندادا تئسه مخروط شکلی باشقا بیر چوخور.اونا «حوضک» دئییرلر. پاییز زامانی کؤمور، خکه آلماق چاغلاریدیر. کؤمورو قاراداغدان کروانلار گتیریر. کؤمورو اؤنجه اله‌ییب، نارینینی (یعنی خکه سینی) آییرارلار. خکه‌نی سویا تؤکوب یویارلار.اوووج–اوووج خکه‌نی سودان چیخاردیب، گون قاباغیندا قورودارلار. سونرا، سودا قالان لاپ نارین خکه‌لری و قارا تورپاقلاری اله‌ییب، توپ شکلینه گتیررلر. بئلنچی توپلارا «یومرو» دئیرلر.اولجه حوضکه کولو توکرلر. یومرولاری آلتدان، اونون اوستوندن خکه باسارلار، سونرا کؤمورو قیزاردیب کول ائدرلر و گتیریب تؤکرلر خکه‌نین اوستونه. خکه، بالا–بالا اود توتوب کوزه دؤنر. کؤزلر ایسه مورور ایله یومرولار اثر باغیشلار. اونلارا اودلانارلار.بلی، خانیم!کورسو سانماکی، لوت بئرهنه اینسانی قیزدیرار. خئییر، کورسو اوسته قالین  «کورسو یورغانی» او یورغانین اوستونه باشقا بیر یورغان و اونلارین اوزرینده یا جاجیم، یادا خالچا سالارلار. نهایت بوتون او اؤرتولرین اوستونه بیر کورسو چارشافی دؤشرلر.      کورسونون دؤرد بوجاغینا دؤشک سالیب، میتککه، یاسدیق  و بالیش قویارلار. یاداکی «میخدده». بو حساب ایله، عالمده یئددی گؤیو یئددی یئر وار.و بئش قات کورسو اؤرتوسو! جاوان، جاهیل‌لر، بئش قات کورسو اؤرتوسونه قاتلانیلار، یاشلی لار بو وضعه دؤزمزلر... اونلارا یئددی قات فلک، یئددی طبقه یئر تکین، یئددی قات کورسو اؤتوسو ایپک گرکدی، والسلام!عیان کورسوسو ایپک یورغانلی، مخمل یاسدیق‌لی، و خالچالی اولور. حوضک عوضی ده بورونج منقل قوللانیلیر...کاسیب کورسوسو، میتیل یورغانلی، چیت یا بئز دؤشکلی و «الباخ» چارشافلی اولور.قیش چاغیندا قاردا–بوراندا، کورسو باشی عالمی رومانتیک بیر عالمدی. کورسو اوستونده شام، ناهار یئمک، ساماوار قورماغین آیری بیر دادی وار. کورسو دم وئرنده، اینسانا ایلهام گلر. کورسو باشیندا، شیرین– شیرین صؤحبتلر، و خیال‌انگیز قصه‌لر بیان اولونور.مخلص، کورسو بیر شاعیرانه قیزیشما ماشینیدی، باش آغریسی و اورک بولانماسی اولماسایدی ...!کورسونون عیبی ده چوخدو، حوسنو ده. من نیکبین بیر آدامام. کورسویه تپیلیب اوخودوغوم ناغیل کیتابلاری، «موللا نصرالدین» ژورنالی و «مکتب مجموعه سی > هله‌ده خاطیریمده‌دی.یالنیز، کورسویه سوخولوب، خورولداماق و یئددی پادشاهی رویادا گؤرمک دئییل، کورسو اوستونده چیراق یاندیریب، قلم آلیب شعر و حکایت یازماق دا بیر ذوق و صفادیر.کورسو منجه ایلهام وئریجی بیر وسیله‌دی، کورسوده اینسانین آیاقلاری قیزیشیر.هواس یئرینده اولور و کیتاب اوخوماق و یازی یازماق هوه‌سینه دوشر.بونا گؤره ده، قدیم زامانلاردا، کورسو باشی برکتیندن سورو– سورو شاعیرلر و نقاللر تؤره‌میشلر.کورسو ییغیشالی شاعیر و نقال دا آزالمیش!آنام، بعضا کورسو ایچینده شوربا پیشیرردی. قووورما شورباسی: کالیشلی، یومورتالی...دادلی بیر یئمک . نئجه دئیرلر؟ بوغدا چؤره‌یی آدامی قودوردار. گاهدان بیر کورسونون ایستی‌سی و شوربانین عطری بیز اوشاقلاری قودوردوب بیر– بیریمیزین جانینا سالاردی!او زامان کورسو آلتی تپیک لشمک، کورسو اوستو دؤیوشمک باشلاردی. بعضا ده شوربا جالاناردی!کورسو ایچینده طوفان قوپاردی. آنام کورسو یورغانین قووزاییب، پنجره‌نی آچیب، بیزی سویوغا، یئله وئرردی! بعضا‌، گوندوزلر کورسویه لم وئرر، جاملارین آردیندان قوشباشی یاغان قارلارا، قاریلدایان قارقالارا باخیب ، درین–درین دوشونجه‌لره غرق اولوردوم. بعضا ده، گئجه‌لر آی ایشیغی، گوندوزلر گون ایشیغی کورسونون اوستونده اویناردی ...کورسو باشی شیرین یوخولاری و دادلی صؤحبتلری و گؤروشلری، بعضا فلاکته بدل اولوب:منی یاتاغا سالاردی ...باش آغریسی، اورک بولانماسی، قارین سانجیسی آمانیمی کسردی. بلکه ده اؤلوم یوخوسونا گئدرمیش ایدیم! دونیا باشیما دؤنردی، گؤزلریم آچیق اولدوغو حالدا گؤرمزدی. قولاقلاریم سس ائشیدمزدی. کورسو منی اریدیب چؤپه دؤندرردی...بونونلا بئله کورسویه قارشی اونس و محبتیم آزالمازدی.یادیمدادی «سردابا اوستو» فقیر– فقرالاری گئدردیلر. شازدا حامامی تولانباریندان ساخسی منقل ایچینده، ایستی کول گتیریب کورسولرین قیزیشدیراردیلار! تولانبار کولو هله–هله سویوماز.ایچینده کؤزلرده تاپیلیر.او کسلرده کی هاوالار مساعیدکن، کوچه‌لرده یادا مسجید دالانلاریندا گئجه‌له‌ییب، یاتاردیلار، شاختا بوران اولاندا گئدیب تولانبارچی‌یا قوناق اولوردولار. تولانبارچی اؤزوده، او سرگردان آداملارا بنزردی. تولانبارچی‌نین بیر بوجاقدا، جیر-جیندیر و توزلو بیر یورغانی و بیر یاسدیغی اولورسایدی ، قوناقلارا چاتمازایدی. قوناقلار: «آللاه نعمتی نه شوکور» دئییب، ائله‌جه کول اوسته یاتاردیلار. دیلنچیلر، یازدا، یایدا، بیر یئییملیک چؤرک آلماق اوچون گلیب، گئدنلردن صدق ایستردیلر. قیش زامانی ایسه بیر پونزا کؤمور آلماق خاطیرینه دیلنیردیلر. کورسو باشینین، بعضا ده قوربانلیقلاری اولوردو! اوشاقلار، بؤیوکلردن آرتیق کورسو زاوالینا گلیردیلر. اوشاقلاری اؤلن آنالاردان قونشولاری، اوشاغین اؤلومونون سببینی سوروشاندا: «باجی! تین ووردو! بالامی تین اؤلدوردو» دئیردی.تین وورانلارین، دقتینده، دادینا چاتان اولسایدی، تئز پنجره‌نی آچیب اونو هاوایا وئرردیلر. بورنونا سیرکه دامیزاردیلار. ایلک باهارا بیر هفته قالا ، کورسولری ییغیشدیراردیلار. بعضا ده نوروز بایرامیندان سونرا.قاری، قوجالار، بلخاصه زنگین طبقه‌دن اولانلار، بادام آغاجلاری گول آچانا قدر کورسودن ال چکمزدیلر.غرض، کورسو اوتاقدان زئرزمی‌یه کؤچرکن، بیر دونیا شیرین و آجی خاطیره‌لر ایله گئدردی. کورسولرین دیلی اولسایدی، بیر چوخ کورسو آلتی رومانلاری و کورسو دراملاری یازیلاردی.تنبل اینسانلاردان زیاده، «ظالیم پیشیک» کورسونون حکمت ووجودونو آنلار بیر یارانمیش اولمالیدیر. بئله کی اوندان سوروشاندا:«پیشیک سن نه ظالیم ایمیش سن !»جاواب وئرر:«ظالیمم ها! ظالیمم!کورسو آلتی قیشلاغیمدی کورسو اوستو یایلاغیمدیپینتی آروات قووورماسییاغلیجا قویماغیمدی».کورسولرین اقسامی:کورسو وارکی آلتیندا اود تؤکرلر، اوستونه یورغان چکرلر. کورسو وارکی، میللت مجلیسینده، عیان،اشراف، توجار اولما اونون اوستونده اوتوروب، آج اوشاقلارا نقشه چکرلر!بیرده فلگین دوققوز قاتلی کورسوسو وارکی:«اندیشه» او کورسونو «قیزیل ارسلان» - ین آیاغی آلتینا قویار تا اونون اوزنگیسینی اؤپسون!  
